
Ka belėks gīventė tik pėnkės mėnotas,  

Aš nimaž nezlastiesious, nimaž nekeiksio. 

Jug senē žėnau – čiesos bieg kap pasiotės!.. 

Ėr biegs, ar aš kuolīsio anou, ar peiksio. 

 

Ta, je kėlavuodama prėšta ėiškuosio, 

Nebūs anuo daugiau – tik gal somažietė. 

Ėr aš tiktā tuo, kas priklausa, nostuosio, 

Je parsekiuos mėslė kėtėms pavīdietė. 

 

Ka belėks gīventė tik pėnkės mėnotas, 

Aš džiaugsious, ka ne vėina – džiaugsious, ka pėnkės!.. 

Nuors čiesos ėr biegs ligo būtom pasiotės... 

Ėr nieks anuo nie lig pat šiuolē aplėnkės. 

 

Tik toukart palėksio aš atdara longa, 

Ka, viejou pašaukos, galiečiuo ėšliektė 

I dar ašaruotas pavasarė lonkas...  

Kap sapnie no smertė apnėtās pabiegtė. 

 

Pagaus?.. Tepagaun!.. Bet aš būsio jau kvietka. 

Vo rasint ėr žuolie, krūmalis ar miedis... 

Ėr smertis tou tarpo nebznuočīs jau nieka, 

Ka Pondėivs jau būs pri pat monės besiedis. 

 

 


